Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Gweddïo – 1 Thesaloniaid 5: 15-18 (3ydd o 4)
Peidiwch gadael i bobl dalu’r pwyth yn ôl i eraill. Ceisiwch wneud lles i’ch gilydd bob amser, ac i bobl eraill hefyd. 
16 Peidiwch byth â stopio gorfoleddu! 17 Daliwch ati i weddïo. 18 Byddwch yn ddiolchgar beth bynnag ydy’ch sefyllfa chi. Dyna sut mae Duw am i chi ymddwyn, fel pobl sy’n perthyn i’r Meseia Iesu.
Pwyslais: Daliwch ati i weddïo
 (Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu tedi/tegan fel o’r blaen; rhywbeth sy’n eich gwneud chi’n hapus; ffôn symudol.

.....

Mae pobl sy’n perthyn i Iesu Grist i fod yn wahanol i bobl eraill am eu bod yn byw mewn ffordd sy’n plesio Duw. Os wyt ti’n credu yn Iesu ac yn perthyn iddo mae’n rhaid i ti ... (dangoswch eich adnoddau neu’r lluniau ppt i’w hatgoffa a gofynnwch os oes rhywun yn cofio),

Beidio â thalu’r pwyth yn ôl.

Peidio byth â stopio gorfoleddu.

Rydyn ni’n gwneud y pethau yma am fod Iesu’n sbesial. Mae Iesu’n fyw er na allwn ni ei weld o hefo’n llygaid. Mae o yn y nefoedd, ac mae o wrth ei fodd pan mae pobl yn dod i gredu ynddo fo. Ac mae’r bobl sy’n perthyn i Iesu Grist yn cael gwneud un peth sbesial iawn, iawn...

Sori, arhoswch funud. Dw i wedi rhoi fy ffôn ar ‘silent’ ond dw i’n gallu ei theimlo’n crynu! 

Sgwrs ffôn ddychmygol hefo aelod o’ch teulu  e.e. “Helo mam.....do, dw i wedi gwisgo sanau glân....do, mi wnes i frwsio fy nannedd........wrth gwrs mod i wedi llnau tu ôl i fy nghlustiau! Mam...mam... fedra i ddim siarad rŵan dw i ar ganol rhywbeth pwysig iawn.  Na i ffonio chdi’n ôl wedyn. Ta ta....ta.
Sori am hynna. Mam oedd yna. Mae hi’n hoffi ffonio am sgwrs. O! I ddweud y gwir dw i wedi anghofio dweud rhywbeth pwysig wrthi – ga i ffonio hi’n ôl? 

Mam, nes i anghofio dweud, cacen afal dw i eisiau i de. Oce? Ta ta...ta.
Pan dych chi’n perthyn i rywun mae’n grêt gallu siarad hefo nhw. Dw i’n hoffi siarad hefo fy (mrawd, chwaer, cyfnither ayyb). Mae’r ffôn symudol yn handi, ac mae gen i ffôn yn y tŷ.  Mae gen i ffôn sbesial ar y cyfrifiadur hefyd – Skype – dw i’n gallu siarad hefo pobl a’u gweld nhw yr un pryd! Mae sgwrsio’n grêt. 

A dyna be oeddwn i eisiau ddweud wrthych chi am Iesu – ydych chi’n cofio fi’n dweud bod pobl sy’n perthyn i Iesu’n cael gwneud un peth sbesial iawn, iawn?

Y peth sbesial yna ydy gweddïo. Siarad hefo Duw ydy gweddïo. 

Mae Mam wrth ei bodd pan dw i’n ei ffonio hi am sgwrs, ac mae Duw yn teimlo’r un fath pan dyn ni’n gweddïo arno fo. Mae Duw eisiau i ni weddïo. Mae o’n aros am ein gweddïau ni. Yn union fel mae eich teulu chi eisiau gwybod be dych chi’n wneud, a sut dych chi’n teimlo, mae Duw hefyd hefo diddordeb mawr ynoch chi.

Dw i’n gorfod talu am y ffôn, a chargio’r batteries, a weithiau does yna ddim signal felly dw i ddim yn gallu cael sgwrs hefo mam. Ond, gallwn ni weddïo ar Dduw bob amser, sdim ots ble ydyn ni. Wrth siarad hefo rhywun dyn ni’n dod i’w nabod nhw yn well. Mae hyn yn wir am Dduw hefyd. Os gweddïwn ni ar Dduw bob dydd mi wnawn ni deimlo’n agosach ato fo. Mae’r Beibl yn dweud,

Daliwch ati i weddïo.

Dwedwch y geiriau hefo fi.... Daliwch ati i weddïo.

Gweddi
Ein Tad, diolch dy fod ti’n ein caru ni ac yn cymryd diddordeb yn ein bywydau. Helpa ni i ddal ati i weddïo. Rydyn ni’n gwybod dy fod ti wrth dy fodd pan dyn ni’n troi atat ti ac yn gweddïo. Helpa ni i wneud hyd bob dydd er mwyn i ni gael teimlo’n agosach atat ti. Amen. 

